Hoe maak jy ŉ verskil?
Soos wat Solidariteit die afgelope paar jaar gegroei het, het mense al hoe groter verwagtinge van die vakbond en sy filiale begin kry. Ons kry daagliks ŉ groot aantal oproepe, e-posse en besoeke van mense wat verwag dat ons hulle probleme, en die probleme van hulle gemeenskappe en selfs die land, moet oplos.

Van die verwagtinge is dat Solidariteit moet sorg dat korrupsie in die staatsdiens uitgeroei word. Mense verwag ook dat ons die misdaadprobleem in die land moet oplos, moet verhoed dat beurtkrag weer deel word van ons lewens, en moet sorg dat regstellende aksie uitgefaseer word. Ander probleme sluit studie- en beursgeleenthede vir jongmense, armoede, onderwys en veral Afrikaanse onderwys in.

Solidariteit wil en kan ŉ verskil maak. Ons wil graag die probleme wat ons mense elke dag in die gesig staar probeer oplos of ten minste die gevolge daarvan verlig. Solidariteit en sy filiale is egter afhanklik van gewone mense om ongewone dinge te doen.

ŉ Goeie voorbeeld hiervan is die Solidariteit-lid Renate Barnard wat vir drie jaar nie ŉ bevordering by die Suid-Afrikaanse Polisiediens (SAPD) gekry het nie omdat sy wit is. Die bevorderingspos waarvoor sy aansoek gedoen het, is vakant gelaat omdat daar ook geen geskikte swart kandidaat was nie.

Daar vind daagliks soortgelyke vorme van diskriminasie in werkplekke plaas. Renate Barnard het egter die moed gehad om na haar vakbond (Solidariteit) te kom om haar saak hof toe te neem. Ja, sy was waarskynlik ook bang om geviktimiseer te word of dat die hofsaak slegte verhoudinge met haar kollegas in die SAPD sou veroorsaak, maar sy het besef dat dit oor iets baie groter as net haar persoonlike ervaring gaan. Sy was bereid om, deur haar eie loopbaan op die spel te plaas, vir baie ander mense in die toekoms geleenthede te skep. Sonder Renate se waagmoed kon Solidariteit nie ŉ saak suksesvol teen die SAPD se rassistiese toepassing van regstellende aksie dryf nie.

Dieselfde geld vir veldtogte teen misdaad, korrupsie, armoede en diskriminasie (veral op die gebied van onderwys en taal). Dit is die mense wat elke maand ŉ bydrae, hoe klein ook al, aan Solidariteit Helpende Hand maak, wat werklik ŉ verskil in jongmense se lewens maak en dit vir hulle moontlik maak om kos, klere en toegang tot onderrig te hê. Solidariteit-lede stel deur hulle bydraes tot die Solidariteit Groeifonds meer as 400 Afrikaanse jong mans in staat om opleiding in tegniese rigtings in hul moedertaal by Sol-Tech te ontvang. 
Mense met verwagtinge moet ook mense met dade wees. Dit is goed en wel dat jy verwag dat sekere probleme opgelos word. Ek het ook sulke verwagtinge. Ons het egter ook elkeen ŉ plig om meer te doen om hierdie probleme op te los. Moenie die grootte van jou bydrae onderskat nie. Onthou, daar is nog duisende mense wat net soos jy voel en indien ons almal saamstaan om die probleme op te los, kan ŉ R50-skenking aan ŉ beursfonds op die ou end tot die toekenning van beurse aan honderde, indien nie duisende, studente aanleiding gee. Die vraag is: hoe maak jy ŉ verskil?
